
აბსტრაქტი 

წინამდებარე კვლევა ეხება ადაპტურ გამოყენებას და მის როლს ინდუსტრიულ 

მემკვიდრეობის რეაქტივაციაში.  კვლევის მასალა ორგანიზებულია ხუთ ძირითად თემატურ 

მიმართულებად: თეორიული ჩარჩო, ინდუსტრიული მემკვიდრეობის ფორმირება და 

რეაქტივაცია, ინდუსტრიული მემკვიდრეობის ადაპტური გამოყენების მაგალითები,  

საკვლევი ტერიტორიის ისტორიული და ურბანული კონტექსტი, და კონცეფცია „ურბანული 

რეაქტორი“. ხუთივე ნაწილი ეფუძნება ბიბლიოგრაფიულ კვლევასა და ანალიზს, ხოლო 

კვლევის ფარგლებში ასევე განხილულია კონკრეტული მაგალითები ევროპიდან და 

საქართველოდან. თბილისი შეირჩა კვლევის ობიექტად, რადგან ქალაქი აქტიურად 

ვითარდება, ხორციელდება ურბანული განახლების მრავალი პროექტი და ამავდროულად 

გააჩნია მდიდარი ინდუსტრიული მემკვიდრეობა. განხილული მაგალითები მიეკუთვნება 

ერთსა და იმავე ქრონოლოგიურ პერიოდს და შერჩეულია ისეთი კრიტერიუმების 

საფუძველზე, როგორიცაა არსებული სტრუქტურისადმი ჩარევის ხარისხი, ძველისა და 

ახლის ურთიერთმიმართება და თავდაპირველი ფუნქციის ცვლილება. 

პირველ თემატურ ნაწილში („თეორიული ჩარჩო“) განხილულია ადაპტური 

გამოყენები ცნება, მისი ჩამოყალიბებიდან დღემდე. ეს პრაქტიკა ჯერ კიდევ ანტიკურ 

პერიოდში გვხვდება, თავდაპირველად როგორც აუცილებლობა, ხოლო მოგვიანებით, 

როგორც გააზრებული არქიტექტურული სტრატეგია. სოციალური, ეკოლოგიური და 

კულტურული ფაქტორები ხელს უწყობდა ადაპტური გამოყენების დამკვიდრებას, როგორც 

მდგრადი და სოციალურად პასუხისმგებელი მიდგომა. ამ ნაწილში გაანალიზებულია, თუ 

როგორ ყალიბდებოდა და ვითარდებოდა ადაპტური გამოყენების შესახებ წარმოდგენები 

დროთა განმავლობაში. ამ პროცესის და პროგრესის უკეთ აღსაქმელად განხილულია ის 

არქიტექტორები, რომლებმაც მნიშვნელოვანი გავლენა მოახდინეს ადაპტური გამოყენების 

თეორიისა და პრაქტიკის განვითარებაზე. ასევე მოცემულ ნაწილში განხილულია არსებული 

შენობა-ნაგებობებზე ჩარევის ძირითადი ტერმინებისა და ცნებების განმარტები, რადგან 

როგორც საქართველოში, ისე სხვა ქვეყნებში,  ხშირად შეინიშნება მათი გამოყენებისა და 

ინტერპრეტაციის არევა.  

მეორე თემატური ნაწილი (“ინდუსტრიალიზაციიდან დეინდუსტრიალიზაციამდე: 

ინდუსტრიული მემკვიდრეობის ფორმირება და რეაქტივაცია”) მიმოიხილავს ევროპაში 

ინდუსტრიული მემკვიდრეობის ადაპტური გამოყენების განვითარებას. მიუხედავად 

ინდუსტრიალიზაციის მიერ დატოვებული მნიშვნელოვანი მატერიალური მემკვიდრეობისა, 

მრავალი შენობა თავდაპირველი ფუნქციის დაკარგვის შემდეგ უმოქმედოდ დარჩა.  

მესამე თავში („საკვლევი ტერიტორიის ისტორიული და ურბანული კონტექსტი“) 

განხილულია ევროპასა და საქართველოში განხორციელებული ინდუსტრიული 

მემკვიდრეობის ადაპტური გამოყენების მაგალითები, რომლებიც წარმოაჩენს ყოფილი 

ინდუსტრიული ობიექტების თანამედროვე კულტურულ და საზოგადოებრივ სივრცეებად 

ტრანსფორმაციის სხვადასხვა მიდგომას. შერჩეული პროექტების ანალიზი მიზნად ისახავს 

იმ არქიტექტურული სტრატეგიების გამოვლენას, რომლებიც უკავშირდება ისტორიული 

იდენტობის შენარჩუნებას, ახალი ფუნქციების ინტეგრაციასა და ძველისა და ახლის 

ურთიერთმიმართების ფორმირებას.  

მეოთხე თავში განხილულია საკვლევი ტერიტორიის ისტორიული და ურბანული 

კონტექსტი, სადაც გაანალიზებულია ჩუღურეთის რაიონის ურბანული ფორმირების 

პროცესი, მისი ინდუსტრიული განვითარების ეტაპები და ქალაქის სტრუქტურაში 

ჩამოყალიბებული როლი. ასევე წარმოდგენილია უშუალოდ საკვლევი ტერიტორიის 

არსებული მდგომარეობისა და მისი სივრცითი მახასიათებლების მიმოხილვა.  

აღნიშნულ ანალიზს ეფუძნება პროექტის კონცეპტუალური ნაწილი, რომელიც 

განხილულია მეხუთე თავში (“კონცეფცია „ურბანული რეაქტორი“). კონცეფციის ფარგლებში 

გააზრებულია ენერგიის მეტაფორა და მისი ინტერპრეტაცია ინდუსტრიული და სოციალური 

ენერგიის ურთიერთკავშირის ჭრილში, რაც ქმნის თეორიულ საფუძველს ფუნქციური 

სტრუქტურის ჩამოყალიბებისთვის. ამავე თავში განხილული არის პროექტის სხვადასზვა 

ფუნქციური სივრცეები და მათი ურთიერთკავშირები. ასევე აღწერილია თუ როგორ 

ინტეგრირდება არქიტექტურული ქალაქის არსებულ ურბანულ ქსოვილთან.   

შესავალი 

„ყველაზე მდგრადი შენობა ისაა, რომელიც უკვე აშენებულია.“ – კარლ ელეფანტე1 (2007)  

 

წინამდებარე კვლევის საკვლევი საკითხი არის ადაპტური გამოყენების 

არქიტექტურული პოტენციალის შესწავლა თბილისის ურბანულ კონტექსტში, 

განსაკუთრებით იმ ინდუსტრიული ზონების მაგალითზე, სადაც დღესდღეობით მრავლად 

გვხვდება მიტოვებული ან ნაწილობრივ ფუნქციადაკარგული შენობები. ასეთი სივრცეები, 

მიუხედავად მათი ფიზიკური და ისტორიული ღირებულებისა, ხშირად რჩება ქალაქის 

განვითარების პროცესის მიღმა. ამრიგად, ნაშრომის საკვლევ ტერიტორიად შერჩეულია 

თბილისის ყოფილი თბოელექტროსადგურის შენობა, რომელიც თავისი ინდუსტრიული 

მემკვიდრეობით, მასშტაბითა და ურბანული მდებარეობით მნიშვნელოვან პოტენციალს 

წარმოადგენს თანამედროვე ფუნქციების ინტეგრაციისა და სივრცის ხელახალი 

გააქტიურებისთვის.  

ქალაქში არსებული მიტოვებული და ნაწილობრივ ფუნქციადაკარგული 

ინდუსტრიული შენობების სიმრავლე მიუთითებს მათი რეაქტივაციის პოტენციალზე და 

წარმოშობს საჭიროებას, რომ აღნიშნული სივრცეები ხელახლა ინტეგრირდეს ქალაქის 

ქსოვილსა და ცხოვრებაში. ამ პროცესში განსაკუთრებით მნიშვნელოვანი ხდება მოცემული 

შენობებისა თუ სივრცეების ისეთი ფუნქციებით დატვირთვა, რომლებიც პასუხობს 

ტანამედროვე სოციალურ და კულტურულ საჭიროებებს. 

ნაშრომის ფარგლებში განხილული კონცეფცია ითვალისწინებს ერთ-ერთი ასეთი 

ინდუსტრიული შენობის გარდაქმნას კულტურულ ჰაბად, სადაც გაერთიანდება, როგორც 

საგამოფენო და საერთო სამუშაო სივრცეები, ასევე მედია აღნიშნული არჩევანი 

განპირობებულია თანამედროვე ქალაქში საჯარო, ღია და საერთო სამუშაოსა და 

თანაშემოქმედებაზე ორიენტირებული სივრცეების მზარდი საჭიროებით, რაც ხელს უწყობს 

კულტურულ გაცვლას, პროფესიულ ურთიერთქმედებასა და სოციალური აქტივობების 

 
1 კარლ ელეფანტე (Carl Elefante) არის ამერიკელი არქიტექტორი და American Institute of Architects-ის (AIA) 
ყოფილი პრეზიდენტი, რომელიც ცნობილია ადაპტური გამოყენების, მდგრადი არქიტექტურისა და 
კულტურული მემკვიდრეობის დაცვის პრინციპების აქტიური მხარდაჭერით. იგი მიიჩნევს, რომ არსებული 
შენობები მნიშვნელოვან გარემოსდაცვით და კულტურულ რესურსს წარმოადგენს. 


